
Борынгыдан килгән васыятьне

Изге иман итеп саклыйбыз.

Безнең яшәү – яшәү генә түгел,

Без яшибез, димәк, балкыйбыз.

                                          Зөлфәт
Күңелдән күчә күңелгә,

Инсафлы сафлык кына.

Адашмас барыр юлында

Иманлы халык кына.

                            Г. Садә
Җәмгыятебез әхлагын югалта, әдәп, рухи тазалык какшый. Әхлак – тормышны чишмә суыдай сугарып, сафландырып торучы көч ул.

Һәрберебезнең әхлагыннан, яшәү рәвешеннән җәмгыятебезнең тулаем әхлагы барлыкка килә. Аның асылын исә әдәплелек, шәфкатьлелек, аралашу матурлыгы, тыйнаклык кебек сыйфатлар тәшкил итә. “Иман, иманлы булу, дөнья һәм Ахирәтне барлыкка китергән Аллаһка ышану кешенең тумыштан ук килә торган бер сыйфатыдыр. Ә нигә соң адәми затлар җәмгыятендә камиллек юк? Ни сәбәптән кешеләрнең яшәешендә һәртөрле җитешсезлекләргә урын табыла? Чөнки адәми затлар үзләренә тумыштан ук хас булган илаһи нигъмәт – иманны санга сукмыйлар”, - дип язган Рамил Юныс үзенең “Кайдан килдек, нигә килдек, кая барабыз?” дигән мәкаләсендә.

Әйе, кая барабыз? Урлашу, алдашу, үтерү гадәти күренешкә әверелде, наркомания, СПИД мәктәп бүлмәләренә үтеп керде, җинаятьчелек, эшсезлек чәчәк ата.

Илдәге аяныч хәлдә яшь буында кешелек сыйфатларын саклап калу өчен бердәнбер юл, таяну ноктасы – ул да булса әхлак тәрбиясе бирү. Аны, бала туганнан алып, аның гомере дәвамында алып барганда гына халык нинди генә афәткә юлыкса да, яшәвеннән туктамаячак. “Алтыннан бәһале, оҗмах нигъмәтләреннән кадерле булган нәрсә - тәрбияле баладыр”,- дигән бөек якташыбыз.

Мәктәбебездә тәрбия эше дә халкыбызның гасырлар буена тупланган тормыш тәҗрибәсенә, зирәк акылына, тапкыр фикерләренә, үзенчәлекле тәрбия алымнарына һәм әхлак чараларына нигезләп алып барыла.

Галимнең “Яхшы кеше булу өчен ялгыз тән сәламәтлеге генә җитми, рух сәламәтлеге дә кирәк”,  –  һәм “Бала чактан алынган тәрбияне соңыннан бөтен дөнья халкы да үзгәртә алмас”, – дигән сүзләрен эш девизым итеп алдым.

Эшчәнлегемдә якташ мәгърифәтчебез, бөек педагог Риза Фәхреддин хезмәтләренә, Вил Казыйхановның “Әхлак дәресләренә, вакытлы матбугатка, матур әдәбият әсәрләренә һәм Татарстан дәүләт радиосының күп төрле татарча тапшыруларына таянам. Мәсәлән: “Көмеш кыңгырау”, “Тел күрке – сүз”, “Сагындырып искә төшәләр дә”, “Осталык һәм остазлык”, “Агыла да болыт агыла” һ.б.

Ә инде дин, әдәп, әхлак темасын киң яктырткан, һәр җомга көнне була торган “Балкыш” тапшыруын укучылар белән аеруча яратып тыңлыйбыз. Кабинетта дәүләт радиосының күп кенә аудиоязмаларын тупладым. Һәрбер аудиоязмада республикабызның күренекле кешеләре, академик һәм галимнәр, язучы һәм артистлар чыгышы бирелгән. Аларда тел, әхлак, милләт язмышы мәсьәләләре күтәрелгән. Галим, язучы, артистларның тавышларын укучылар да яхшы таный.

Гадилә апага “Балкыш”, Әнвәр Хәйригә инде ничә ел дәвамында Риза Фәхреддин хезмәтләрен радиодан тыңлаучыларга җиткергәне өчен, якташ язучыбыз Җәмит Рәхимовның тормыш иптәше Галия апага мин дә, укучылар да бик рәхмәтле. Чөнки галимнең китаплары басылып чыкканчы ук без аларны кат-кат тыңладык. Тыңлап кына калмыйча, бу тапшыру нигезендә һәм Вил Казыйхановның “Әхлак дәресләре”нә таянып, үзебез дә “Балкыш” исемле әдәби-әхлакый музыкаль тапшыру башлап җибәрдек.

“Бары тик эш дәвамлы булганда гына нәтиҗәсе була”,- дигән Риза Фәхреддин. 2001 елдан бирле, ай саен үткәрелә торган бу чара укучыларның яратып тыңлый торган тапшыруына әйләнде.

Чыгышыбыз 6 сәхифәдән тора. Ул бер укучының “Фатыйха” сүрәсен укуы белән башлана.

1.
“Иман иңсен күңелләргә” сәхифәсендә динебез турында, ислам әхлагы, Коръәннән сүрәләр, аятьләр, аларның мәгънәләре һәм “Җәвамигуль – кәлим шәрхе” хезмәте турында сөйләнә;

2.
“Әдәби сүздә “Кеше булыр өчен фәкать гәүдә булу гына җитми, бәлки гыйлем булу да шарттыр”,- дигән киңәшкә нигезләп, гүзәл китаплар, юбиляр язучылар, шагыйрьләр, якташларыбыз иҗатына тукталабыз.

3.
“Ач, шигърият, серләреңне!”  сәхифәсендә укучылар үзләре иҗат иткән әсәрләр белән таныштыра.

4.
“Нәсыйхәт”тә Ә.Хәйри язмаларын тыңласак;

5.
“Радиотапшырулар тыңлыйбыз” сәхифәсендә татарча радиотапшырулар, кызыклы чыгышлар турында фикер алышабыз.

6.
“Мәктәп тормышы”нда исә “Тәрбиясе булмаган җирдә гүзәл ашлык җитешмәгән кебек тиешле тәрбия бирелмәгәндә гүзәл кеше дә җитешмәс. Шулай икән, тәрбия – иң кирәкле бер эш булачактыр”,- киңәшенә таянып, “Мәктәп әдәпләре”, “Шәкертлек әдәпләре”нә тукталабыз. Мәктәптә үткәрелгән чаралар, бәйгеләр, яңалыкларны сөйлибез.

Һәрбер сәхифәне бер яки ике укучы алып бара. Һәркем үзен диктор итеп тоя, дөрес һәм матур сөйләргә, аралашырга омтыла. Тапшыруларны без видеоязмага алабыз. Соңыннан бергәләп карап, кимчелекле якларны бетерү өстендә эшлибез. 4 ел дәвамында без ата-аналар җыелышында, авылыбызның өлкәннәре алдында да, районыбызның Иске Шөгер, Сугышлы мәктәбендә, шәһәр мәдәният йортында һәм Әлмәт районының Тайсуган мәктәбендә дә чыгышлар ясадык.

Тапшыруның максаты:

– Якташыбыз Р.Фәхреддин хезмәтләрен балаларга җиткерү.

– Дәүләт радиосы тапшырулары, бигрәк тә Г.Нургали алып бара торган “Балкыш” аша укучыларда иман, әдәп, әхлак сыйфатлары тәрбияләү.

– Татарча тапшыруларга игътибарлы булырга, туган телебездә дөрес сөйләргә, фикерләргә, халык алдында чыгыш ясарга өйрәтү.

– Укучыларның иҗади сәләтен үстерү, уңышлы язмаларны вакытлы матбугатка җибәрү.

– Укчылар күңелендә үз халкың, төбәгең белән горурлану, туган җиреңә мәхәббәт тәрбияләү.

Дәвамлы эшебезнең нәтиҗәләре дә куанычлы:

Мәктәбебездәге 92 укучының 37 се Татарстан дәүләт радиосының “Балкыш”, “Яңа көн” тапшыруларында түбәндәге темаларга чыгыш ясады.

1.
“Күренекле галим Р.Фәхреддин – безнең якташыбыз.”

2.
“Бала чакта алынган тәрбияне соңыннан бөтен дөнья халкы да үзгәртә алмас.” (“Тәрбияле бала “китабы буенча)

3.
“Буыннарның көмеш чылбыры”.

4.
“Ризаэддин Шәкүрев – Риза Фәхреддиннең якын туганы”.

5.
“Авылым һөнәрчеләре”.

6.
“Дин һәм фән берлеге”. “Әдәпле, әхлаклы, гыйлемле булу өчен нәрсә кирәк?”. (“Нәсыйхәт” китабы буенча).

7.
“Нәрсә ул әхлак?” (Р. Фәхреддин хезмәтләре буенча).

 2004 елның 19 апрелендә Казанда Татарстан дәүләт радиосы “Балкыш” тапшыруыныңның 10 еллык юбилеенда катнаштык, К.Тинчурин театры сәхнәсендә үзебезнең эшләр белән таныштырдык.

“Балкыш”ны тыңлап, аны үзебездә алып барып, без тирә-як мохитне кайгыртабыз. Чөнки ул мохиттә үзебез яшибез. Һава – ул бәхәссез хәзинә. Һава  ул кешенең җанын –  рухын сафландыра. Димәк, әгәр безнең тирә - юньдә тәмәке, аракы исе икән, тавыш – кычкырыш,  гауга икән, һаваның рухы бозыла. Пычрак рух кешенең җанын каралта. Аның әхлагы пычрана. 

Татарны гасырлар буе ислам дине һәм аннан куәт алган әхлагыбыз саклап килгән. Әби – бабайлардан калган, мең кат сыналган әхлагыбызны калкан итик.

Галимнең таләпләре укытучы булып эшләүчегә генә кагылмый. Дөньяда яшәгәндә бөтен кеше дә укытучы. Чөнки без кешелек җәмгыятендә яшибез. “Үзен олы итеп тота белүче укытучы гореф һәм гадәттән түбән күренгән нәрсәләрдән бар куәте белән сакланыр. Үзен – үзе олы итеп тота белү ул – йомшаклык, ягымлылык, үз хөрмәтен һәм гыйлем дәрәҗәсен әрәм итмәү шарты белән иң гүзәл холыктыр. Болар белән сыйфатланган кеше һичшиксез бәхетледер”.

